
Creación

Poesía

Ana CIBEIRA

O dedo na mazá

Tes o anel que herdarei
un día verde esmeralda
reclamo do dedo corazón
-devezo infantil de mamá a ti pertenzo-
a medio camiño entre nós ouroboro d’ouro
e sortella de preciosas que alumea
a pupila vertical da túa víbora rétame,
criatura de unllas negras
de morder enraizada ou ser
tinta –cómo ardes- cinza

Ti es quen cae da árbore
sabedoría de precoz Lilith
e son as gretas da túa casa as miñas veas
a fantasmal fuxida o meu invento
o teu cristal o meu ollo
as túas ás a miña metamorfose
ti colgada do pelo a miña Emma
a túa cona o meu espello
a túa gaiola o meu terror
o teu garfo a miña arma
a túa espiña o meu pilar
os teus lirios os meus pés
as túas luvas as miñas tetas
as vexetais vendas os meus pulsos
a túa chaga a miña mazá
os teus vermes os meus dedos
o teu salto o meu veleno
o teu motivo a miña serpe.




